
BUDGET 2026 – Matenee wuessen
Interventioun Diane Adehm
-Et gëllt dat geschwat Wuert-
Här President,
et gëtt en internationale Ranking, de sougenannte Global Competitiveness Index vun IMD.

Dat ass wéi an der Fussball-Bundesliga: wann een do ëm eng Plaz no uewen klëmmt, da danseieren d’Supporteren op der Strooss. Wann een ëm zwou Plazen no uewen klëmmt, da wëlle si bal eng Brauerei opkafen. An dësem Competitive Index ass et genee esou schwéier wéi an der Fussball-Bundesliga, fir och nëmmen eng eenzeg Positioun no vir ze kommen.
Mir waren an dësem internationale Competitive Index, ier eis Regierung ugefaangen huet ze schaffen, ëm 10 Plazen erof gerutscht op déi 23.  Plaz. Haut si mir net ëm eng, net ëm zwou, mee ëm dräi Plazen no uewen geklommen.
An elo soen ech Iech, wéi mir dat gepackt hunn:

Wirtschaft

Wéi mir 2023 d’Regierung iwwerholl hunn, hu mir och eng Rezessioun iwwerholl, déi eis déi viregt Regierung hannerlooss hat. Dëst war der Covid-Krise an dem Ukrian-Krieg geschëllt. 
Dës Regierung huet verschidde Mesurën ausgeschafft, fir Lëtzebuerg wirtschaftlech nees zu enger Zuchmaschinn ze maachen.
Mir hunn d’Betribsbesteierung ëm 1% erof gesat. Domadder si mir méi no un den OCDE Duerchschnëtt vu ronn 21,1% eru komm. Dëst war e wichtege Schrëtt fir eis Kompetitivitéit ze verbesseren. 
Mir hunn en 10 Punkte Plang fir Startups ausgeschafft an d’SNCI wäert iwer déi nächst 5 Joer eng 300 Milliounen Euro a Betriber investéieren déi a strategesch wichtege Secteuren ënnerwee sinn. Dozou gehéieren ënner aanerem d’Cybersécherheet, Deeptech, nohalteg Technologien, Healthtech, Space an Fintech. 
D’Finanzplaz soll och méi breet opgestallt ginn an deem sech op Green Financing a Blue Financing konzentréiert gëtt, fir dës Secteure wieder ze bréngen. Och d’MICA Direktive gouf ëmgesat, fir eist d’Land prett ze maachen fir d’Cryptowährungen.
Mir hu verschidde Mesuren an der Energiepolitik ergraff, notamment d’Iwwerhuele vun den Netzkäschten. Doduercher hu mir d’Stroumpräisser fir eis Betriber dramatesch reduzéiert.  
Esou si mir nees e Magnéit ginn fir nei Betriber, déi sech hei zu Lëtzebuerg wëllen néierloossen. An dat mierke mir schonn elo: D’wirtschaftlech Prognosen fir 2025 an 2026 weisen erëm no uewen.

Eng Wirtschaft, déi net mat den neien Technologien virausgeet, ass eng Wirtschaft, déi op laang Siicht zum Scheitere verurteelt ass. Eng Wirtschaft brauch Innovatiounen, nei Talenter, nei Start-ups.
Mir hu fir d’éischt d’Basis dofir geschaf: eng gutt Infrastruktur.
Mat engem Taux vun 96% ass Lëtzebuerg dat Land an Europe wat deen 2. héchsten Taux de Couverture mat High-Speed-Internet huet– eppes, wou vill Länner jalous op eis sinn.
Mir hu mëttlerweil eng Parti T4-Datacenters hei zu Lëtzebuerg. Dëst sinn Datenzenter déi déi héchst Ufuerderungen an der Sécherheet erfëllen.
Zousätzlech hu mir nei Innovatiounsstrategien entwéckelt: eng spezifesch Strategie fir Dateveraarbechtung, eng fir Quantecomputer an eng fir kënschtlech Intelligenz zu Lëtzebuerg.
Lëtzebuerg ass prett fir déi digital Zukunft.
Eis Regierung huet sech dunn d’Fro gestallt: Wéi kréie mir d’Talenter déi mir fir eis Zukunft brauchen an eist Land? 
A mir hu Léisunge fonnt.
Mir hunn ënner anerem de Régime impatrié agefouert. Dat heescht: Innovatiounstalenter profitéieren vun enger Steierexonératioun vun 50% vum Bruttojoresakommes mat engem Plafond vun 400.000 Euro pro Joer. 
An dësem Zesummenhang gouf och de Régime vun der Prime participative verstäerkt. 
Zousätzlech gouf och nach fir jonk Salariéën ënner 30 Joer eng steierbefreite Prime agefouert. 
Dës Mossnahmen ënnerstëtzen déi jonk Talenter déi grad an der Startup Landschaft staark vertruede sinn.




Steieren
Mir ënnerstëtzen d’Leit hei am Land wesentlech.
Am Januar 2024 gouf d’Steiertabell ëm 4 Indextranchen vun der Inflatioun berengegt. 480 Milliounen Euro.
Am Januar 2025 koumen nach eng Kéier 2,5 Indextranchen dobäi.
Zousätzlech goufen Alengerzéiend a Wittleit wesentlech entlaascht.  
Aleng duerch dësen Entlaschtungspak vun 2025 bezillt e Pensionär mat enger Bruttopensioun vun 50.000 Euro  2.900 Euro manner Steieren wéi nach 2024.
Elengerzéier bezuelen bis  zu engem Bruttoakommes vun 52.400 Euro keng Steiere méi. Dëst ass eng konkret Verbesserung am Alldag.
Käschtepunkt vum Entlaaschtungspak vun 2025: 420 Milliounen Euro.
Mir wäerten och weiderhin d’Steiersystem fir Privatleit vereinfachen: Bis elo hate mir fir all Zort Partnerschaft – klassescht Bestietnis, ageschriwwen Partnerschaft, gekummert Partnerschaft, Singelen oder Gescheedener – jeeweils ënnerschiddlech Steierklassen.
An Zukunft ass dëse Wëllwuchs eriwwer: Et gëtt just nach eng Steierklass fir jiddereen. De Finanzminister wäert am Januar vum nächste Joer den deementspriechende Gesetzes Projet hannerlee.
Zousätzlech hu mir nach Follgendes ëmgesat:
Parallel dozou huet eis Regierung nei agefouert, datt op de Mindestloun keng Steier méi erhuewe gëtt.
Eis Regierung huet och dofir gesuergt, datt jiddereen, dee baut oder eng Immobilie keeft, vill méi Scholdzënsen vun de Steiere kann ofsetzen ewéi virdrun.
Zousätzlech hu mir verhënnert, datt d’Stroumpräisser no enger Entlaaschtungsphas nees an d’Luucht schéissen. Mir hu de Stroumpräisdeckel bäibehalen.
Am Beräich vun den Energiekäschten huet de Stat zousätzlech  beschloss, d’Netzkäschten z’iwerhuelen. Dat bedeit eng konkret Erspuernis vu ronn 200 Joer pro Joer fir e Véier-Persounen- Haushalt.
All dës Mesurë bedeiten, datt jidderengem um Enn vum Joer méi Euroen an der Täsch bleiwen.
Logement
D’Problematik vum Logement huet een direkten Impakt op eise Standuert an op eis Kompetitivitéit. De Fraktiounschef ass op d’Moyens agaang, déi an dësem Budget virgesi sinn fir neien a bezuelbare Wunnraum ze schafen, a wéi d’Gemengen am Beschten kënnen dem Staat dobäi hëllefen.
Dës Regierung huet schonn eng Rei Mesure geholl, iwwer steierlech Incitativen an iwwert d’Vereinfache vun de Prozeduren, fir de Marché unzekuerbelen.
De Statec huet a sengem Avis iwwer de Secteur vun der construction geschwaat deem et net gutt geet.  
Et sinn och net genuch Investisseurs do fir dem Bau ze hëllefen. 
Housing Bonds kéinte jidderengem erlaben an dëse Secteur z’investéieren mat Tranche vun 1.000€, änlech wéi beim Defence Bond.
Mat dësem Instrument kënnen d’Leit mat engem Virdeel an de bezuelbare Logement hei am Land investéieren an domat neit Kapital fräisetzen, wat der Allgemengheet wäert zegutt kommen.
Bannenzeg Sécherheet
Ech hu mech viru kuerzem mat engem Manager aus dem Finanzsecteur ënnerhalen. Hien huet mir gesot: Fir vill nei Banken, déi sech hei néierloosse wëllen, gëtt et e Problem.
Si landen um Fluchhafen, fuere mam Taxi an d’Stad, klammen aus, a gesinn Obdachloser, Leit déi Drogen huelen. Dat ass schlecht fir den Image.
Zu Lëtzebuerg gëtt och zimmlech vill geklaut, an dat mat oder ouni Gewaltuwendung.
Hei muss gehandelt ginn, fir Lëtzebuerg nees zu engem séchere Land ze maachen – fir d’Bierger an och fir déi vun dobaussen.
Dofir ass Sécherheet eng Prioritéit vun dëser Regierung, an et ass scho vill geschitt.
D’Gesetz iwwer de Visupol gouf upasst. 
Dat erméiglecht der Police net nëmmen direkt anzegräifen, mee stäerkt och massiv d’Sécherheetsgefill vun de Bierger.
Zousätzlech hu mir eng lokal Police geschaf, Polizisten an Uniform, déi an de Gemengen patrouilléieren an direkt ugeschwat kënne ginn.
Fréier gouf et keng Méiglechkeet, aggressiv Bettler vum Terrain ze verweisen – dat hu mir geännert. Mir schaffen un engem neie Gesetz, dat de Platzverweis verschäerft.
Zousätzlech ginn bis 2026 am Ganze 220 nei Polizisten rekrutéiert.
Dëst stäerkt net nëmmen d’Sécherheetsgefill vun de Leit mee och d’reell Sécherheet an eise Stied an Dierfer.

Verdeedegung
De russeschen Ugrëffskrich géint d’Ukrain huet alles fundamental geännert – och hei zu Lëtzebuerg.
Mir iwwerhuelen Verantwortung an der NATO an an der EU. Dofir hu mir d’Militärausgaben op 2 % vun eisem Bruttonationaleinkommen erhéicht. Dat entsprécht 1,3 Milliarden Euro – eng hallef Milliard méi wéi d’lescht Joer.
Fir 2035 hu mir eis verflicht, dës Ausgaben op 5 % ze erhéijen, dovunner 3,5 % fir reng Verdeedegungsprojeten.
Verschidde Gremie kritiséieren, datt dëse Budget keng konkret Trajectoire virgesäit. Ech hu mir dat ugekuckt, an do ass mir opgefall: Déi, déi haut am häertsten kritiséieren, si genee déi selwecht, déi dat zu hirer Regierungszäit och net gemaach hunn.
D’Zil vun eiser Regierung ass et, zu Lëtzebuerg eng Industrie opzebauen, där hir Produiten souwuel militäresch wéi och zivil kënne genotzt ginn.
Hei zu Lëtzebuerg sëtzt d’Firma SES, déi Satellitten an de Weltraum schéisst. Satellitte kënne fir zivil Zwecker wéi GPS, Telefonie oder Geodatenerfaassung genotzt ginn – mee och fir militäresch Zwecker. Dat nennt een dual use.
Eis Strategie ass et, esou dual-use-Industrien massiv zu Lëtzebuerg unzesidelen. Sou suerge mir dofir, datt d’Milliarden, déi mir an d’Verdeedegung investéieren, och eiser Wirtschaft zeguttkommen.
Mir konzentréieren eis op eis Stäerkten: Satellitten a Cybersécherheet. An an dës Beräicher investéiere mir gezielt.
Esou stäerke mir eis Verdeedegung, eis Wirtschaft – an domat eis Kompetitivitéit. Ech soen Iech Merci.
